
	1. Տարածքային զարգացման և շրջակա
Միջավայրի նախարարական կոմիտեի նիստի
Արձանագրութուն N ԿԱ/63-2021(11-րդ հարց)
Պետական եկամուտների կոմիտեի
նախագահի տեղակալ Արթուր Մանուկյան
	14.04.2021թ.
N02/12.23/9065

	1. Խմբագրել որոշման նախագիծը՝ հստակ նախատեսելով դրույթ, համաձայն որի «Միասնական հայտ» համակարգի անհասանելի լինելու պարագայում թղթային տարբերակով ներկայացվող փաստաթղթերն ևս ընդունելի կլինեն:
	Չի ընդունվել:
       «Միասնական հայտ» համակարգի անհասանելի կամ խափանված լինելը ենթադրում է համակարգին միացած տվյալ գործընթացին առնչվող ոլորտների կաթվածահարում/կանգ: 
        Միևնույն ժամանակ,թղթային տարբերակի ստացում կարգը չի բացառում, մասնավորապես, կարգի 9-րդ կետով:

	2. Խմբագրել որոշման նախագիծը՝ սահմանելով օզոնային շերտը քայքայող նյութերի ցանկը՝ ԱՏԳ ԱԱ դասակարգչի
ծածկագրերին համապատասխան։
	Չի ընդունվել:
        Նշված ցանկը սահմանված է 2015 թվականի փետրվարի 5-ի «Հայաստանի Հանրապետության մաքսային տարածքով փոխադրման համար արգելված և սահմանափակումների ենթակա որոշ ապրանքների ցանկերը, ապրանքների արտահանման և ներմուծման լիցենզիայի  և հայտի ձևերը հաստատելու, որոշ ապրանքների արտահանման և ներմուծման լիցենզիաների տրամադրման առանձնահատկությունները սահմանելու և Հայաստանի Հանրապետության
կառավարության 2007 թվականի մարտի 15-ի N327-Ն որոշման մեջ փոփոխություն
կատարելու մասին» ՀՀ կառավարության որոշման հավելվածներ 1 և 5-ով:
    Այդ որոշմամբ սահմանված ցանկերում նշված են նաև նյութերի/արտադրանքների ծածկագրերն ըստ ԵՏՄ ԱՏԳ ԱԱ-ի, որոնցում տեղի են ունեցել փոփոխություններ Եվրասիական տնտեսական հանձնաժողովի կոլեգիայի որոշմամբ: Այդ իսկ պատճառով, անհրաժեշտություն է առաջացել Կառավարության կողմից սահմանված ցանկերում առկա ծածկագրերը համապատասխանեցնել ԵՏՄ ԱՏԳ ԱԱ-ի ծածկագրերին։ 
   Ելնելով վերոգրյալից մշակվել, սահմանված կարգով շրջանառվել և վարչապետի աշխատակազմ է ներկայացվել «Հայաստանի Հանրապետության կառավարության 2015 թվականի փետրվարի 5-ի N90-Ն որոշման մեջ փոփոխություններ կատարելու մասին»  Հայաստանի Հանրապետության կառավարության որոշման նախագծը:
    Նախագծի ընդունմամբ ՀՀ կառավարության 2015 թվականի փետրվարի 5-ի N90-Ն որոշման հավելված 1-ի և հավելված 5-ի ցանկերում նշված ԱՏԳ ԱԱ ծածկագրերը համապատասխանեցվում են ԵՏՄ ԱՏԳ ԱԱ ծածկագրերին, ինչն էլ  կապահովի պատշաճ միասնական մաքսային հսկողություն: 



	2. Բարձր տեխնոլոգիական արդյունաբերության նախարարություն
	22.04.2021թ.
N01/10.1/2375

	1. Առաջարկում ենք 4֊րդ կետում «նույնականացման քարտի (ID card)» բառերից հետո լրացնել «և բջջային նույնականացման քարտի (mID)» բառերը:

	Ընդունվել է:
Կատարվել է համապատասխան փոփոխություն:

	2. 11֊րդ կետի 4֊րդ ենթակետում առաջարկում ենք հստակեցնել ներմուծման անհատական չափաքանակները յուրաքանչյուր անձի համար:

	Չի ընդունվել:
Անհատական չափաքանակները ձևավորվում են տնտեսավարողների հայտերի հիման վրա պետությանը հասանելիք ընդհանուր չափաքանակից մասհանումներ անելու միջոցով: Անհատական չափաքանակների որոշման գործընթացն իրականացվում է՝ Կառավարության 2007 թվականի մայիսի 17-ի «Օզոնային շերտը քայքայող նյութերի և հիդրոֆտորածխածինների ներմուծման անհատական չափաքանակները սահմանելու կարգը հաստատելու մասին» N591-Ն որոշման համաձայն, և ամեն անգամ դրանք տարբեր են՝ ըստ վերը նշված իրավակարգավորման: Հետևաբար, անհատական չափաքանակների հստակեցումը յուրաքանչյուր անձի համար տվյալ նախագծի կարգավորման առարկան չէ:


	3. 12֊րդ կետում առաջարկում ենք ներկայացնել «Միասնական հայտ» համակարգում էլեկտրոնային եղանակով առաքման թույլտվության ստացման կարգը:
	Չի ընդունվել:
      Այս ամբողջ իրավակարգավորումները վերաբերում են հենց «Միասնական հայտ» համակարգում էլեկտրոնային եղանակով առաքման թույլտվության ստացմանը, հետևաբար 12-րդ կետում կարգի ներկայացումը կլինի կրկնություն:

	4. Առաջարկում ենք նախագծում ավելացնել նոր կետ, որտեղ կնկարագրվի «Միասնական հայտ» համակարգի միջոցով պետական տուրքի վճարման մոդուլի աշխատանքային կարգը:

	Չի ընդունվել:
     Նախագծի 8-րդ կետում արդեն իսկ անդրադարձ արված է «Միասնական հայտ» համակարգի միջոցով պետական տուրքի վճարում կատարելու դեպքին:
       Նախագծում տուրքի վճարման մոդուլի աշխատանքային կարգի մասնագիտական՝ տեխնիկական ու դետալային նկարագրությունը նախագիծը կդարձնի նեղ մասնագիտական (համակարգչային ծրագրավորման) փաստաթուղթ և  կծանրաբեռնի այն՝ այդ առումով դժվար ընկալելի դարձնելով ինչպես իրավակիրառողի (հանրային ծառայող), այնպես էլ տնտեսավարողների համար:


	5. Առաջարկում ենք նախագծի համատեքստում դիտարկել արդեն իսկ ներմուծված, արտահանված կամ առաքման թույլտվություն ստացած օզոնային շերտը քայքայող նյութերի և հիդրոֆտորածխածինների նույնականացուցիչներն ընդգրկող ներքին բազայի ստեղծման հնարավորությունը, որը թույլ կտա նոր հայտի ներկայացման դեպքում լոկալ բազայի միջոցով համապատասխան ստուգումներ իրականացնել:

	Չի ընդունվել:
        Այս նախագիծը համադրելի է այն էլեկտրոնային համակարգի հետ, որը գործարկվելու է այս ոլորտում հասարակական հարաբերությունների կարգավորման համար: Օզոնային շերտը քայքայող նյութերի և հիդրոֆտորածխածինների մասով գործող էլեկտրոնային համակարգը մասն է «Միասնական հայտ» համակարգի, որն իր մեջ ներառելու է նաև այլ ոլորտներին վերաբերող սեգմենտներ, որոնց բոլորի նկատմամբ կիրառվելու է նույն մոտեցումը:
     Հաշվի առնելով այն հանգամանքը, որ «Միասնական հայտ» համակարգը նորաստեղծ է` Ձեր կողմից ներկայացված առաջարկը լրացուցիչ քննարկման առարկա է, քանի որ ունի համընդհանուր ոլորտային բնույթ: 



